
08.00.09 – Jahon iqtisodiyoti
08.00.10 – Demografiya. Mehnat iqtisodiyoti

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

Annotatsiya. Ushbu maqolada agrotadbirkorlik subyektlarining eksport faoliyatida logistika va ta’minot zanjiri 
samaradorligini oshirishning iqtisodiy mexanizmlari tahlil qilinadi. Muallif tomonidan eksport logistikasi xarajatlarini 
kamaytirish, raqobatbardoshlikni oshirish va infratuzilma imkoniyatlaridan samarali foydalanishga qaratilgan iqtisodiy 
vositalar tizimi asoslab berilgan.

Shuningdek, ta’minot zanjirlarini diversifikatsiya qilish, raqamli texnologiyalarni joriy etish va davlat-xususiy sheriklik 
asosida logistik klasterlarni rivojlantirishning iqtisodiy samaradorligi baholangan. Maqolada amaliy tavsiyalar va eksport 
salohiyatini kengaytirishga qaratilgan strategik yondashuvlar keltirilgan.

Kalit so‘zlar: agrotadbirkorlik, eksport logistikasi, ta’minot zanjiri, optimallashtirish, iqtisodiy mexanizmlar, 
raqobatbardoshlik, logistik klasterlar, raqamli texnologiyalar.

Abstract. This article analyzes the economic mechanisms for improving the efficiency of logistics and supply chains in the 
export activities of agribusiness entities. The author substantiates a system of economic instruments aimed at reducing 
export logistics costs, enhancing competitiveness, and ensuring the efficient use of infrastructure capabilities.

The study also evaluates the economic effectiveness of supply chain diversification, the implementation of digital 
technologies, and the development of logistics clusters based on public–private partnerships. Practical recommendations 
and strategic approaches aimed at expanding export potential are presented.

Keywords: agribusiness, export logistics, supply chain, optimization, economic mechanisms, competitiveness, logistics 
clusters, digital technologies.

Аннотация. В данной статье анализируются экономические механизмы повышения эффективности логистики 
и цепочек поставок в экспортной деятельности субъектов агропредпринимательства. Автор обосновывает 
систему экономических инструментов, направленных на снижение логистических затрат, повышение 
конкурентоспособности и эффективное использование инфраструктурных возможностей.

Также оценивается экономическая эффективность диверсификации цепочек поставок, внедрения цифровых 
технологий и развития логистических кластеров на основе государственно-частного партнерства. В статье 
представлены практические рекомендации и стратегические подходы, направленные на расширение экспортного 
потенциала.

Ключевые слова: агропредпринимательство, экспортная логистика, цепочка поставок, оптимизация, 
экономические механизмы, конкурентоспособность, логистические кластеры, цифровые технологии.

K I R I S H
Global iqtisodiyotda raqobatning kuchayishi va oziq-ovqat xavfsizligiga bo‘lgan talabning ortishi 

agrotadbirkorlik subyektlarini eksport faoliyatini yanada samarali tashkil etishga undamoqda. Ayniqsa, qishloq 
xo‘jaligi mahsulotlarining tez buziluvchanligi, geografik joylashuv va bozorlarga masofa kabi omillar eksport 
logistikasi hamda ta’minot zanjirini boshqarishni agrobiznesning asosiy raqobatbardoshlik omillaridan biriga 
aylantirgan. Shu sababli, eksport logistikasi va ta’minot zanjirini optimallashtirishning iqtisodiy mexanizmlarini 
ishlab chiqish va amaliyotga joriy etish dolzarb ilmiy-amaliy masala hisoblanadi.

O‘zbekiston agrar sektorida amalga oshirilayotgan islohotlar eksportga yo‘naltirilgan mahsulot ishlab 
chiqarishni rag‘batlantirish, logistika infratuzilmasini modernizatsiya qilish va eksport jarayonlarida raqamli 
yechimlarni keng joriy etishga qaratilgan. Biroq, mavjud adabiyotlar va amaliyot tahlili shuni ko‘rsatadiki, 
eksport logistikasining iqtisodiy mexanizmlari, xususan, xarajatlarni kamaytirish, moliyaviy risklarni boshqarish, 
klaster yondashuvi va davlat-xususiy sheriklik imkoniyatlari hali yetarlicha tizimli o‘rganilmagan.

Ko‘plab agrotadbirkorlik subyektlari logistik jarayonlarni optimallashtirishda iqtisodiy vositalardan to‘liq 
foydalanmayapti, bu esa eksport salohiyatini to‘liq ro‘yobga chiqarishga to‘sqinlik qilmoqda.

M A V Z U G A  O I D  A D A B I Y O T L A R  S H A R H I
Ta’minot zanjiri boshqaruvi (Supply Chain Management – SCM) zamonaviy iqtisodiyotda korxonalarning 

raqobatbardoshligini ta’minlovchi asosiy omillardan biri sifatida e’tirof etiladi. SCM butun tovar oqimini 
— xom ashyo yetkazib berishdan tortib, tayyor mahsulotni iste’molchiga yetkazib berishgacha bo‘lgan 
jarayonlarni optimallashtirish bilan shug‘ullanadi. Xalqaro adabiyotlarda ta’minot zanjirini boshqarish logistika 
tushunchasidan kengroq bo‘lib, u ishlab chiqaruvchilar, distribyutorlar, eksportyorlar va chakana sotuvchilar 
o‘rtasidagi integratsiyalashgan hamkorlikni qamrab oladi.

Ta’minot zanjirida “samaradorlik” tushunchasi bir necha jihatdan talqin qilinadi. Simchi-Levi va boshqalar 
(2007) ta’kidlaganidek, SCM doirasida samaradorlik — bu tashkilotning ta’minot zanjirini optimallashtirish 
orqali rentabellikni maksimal darajada oshirish qobiliyatidir. Shu bilan birga, ichki samaradorlik ishlab chiqarish 
xarajatlari va vaqtni minimallashtirishni, tashqi samaradorlik esa yetkazib berish aniqligi, yetkazib berish 
muddati, mijozlarga xizmat ko‘rsatish va narx belgilash kabi omillarni o‘z ichiga oladi.

So‘nggi yillarda agrar sektorda eksport logistikasi samaradorligini oshirish bo‘yicha bir qator empirik 
tadqiqotlar olib borilgan. Xususan, Osmonkulova va boshqalar (2025) tomonidan Qirg‘iziston misolida olib 
borilgan tadqiqotda logistika tizimlarining qishloq xo‘jaligi mahsulotlari tashqi savdosiga ta’siri tahlil qilingan. 
Tadqiqot natijalariga ko‘ra, transport-logistika infratuzilmasini modernizatsiya qilish transport xarajatlarini 
kamaytirishga va mahsulotlarni saqlash sharoitlarini yaxshilashga yordam bergan, bu esa quritilgan mevalar, 
paxta va sut mahsulotlari kabi asosiy agroeksport tovarlarining eksportiga ijobiy ta’sir ko‘rsatgan. Mualliflar 
tomonidan o‘tkazilgan korrelyatsion tahlil logistika infratuzilmasiga investitsiyalar hajmi va qishloq xo‘jaligi 
sektorining tashqi savdo aylanmasi o‘rtasida kuchli ijobiy bog‘liqlik mavjudligini tasdiqlagan (korrelyatsiya 
koeffitsiyenti R = 0.9226).

O‘zbekistonda qishloq xo‘jaligi mahsulotlari logistikasi va eksportini optimallashtirish masalalari so‘nggi 
yillarda ilmiy tadqiqotlar markaziga aylangan. Abdullayev va Abduvaxitov (2025) tomonidan olib borilgan 
tadqiqotda fermer xo‘jaliklari va qishloq xo‘jaligi korxonalari mahsulotlarini tashishda logistik yondashuv 
masalalari tahlil qilingan. Tadqiqotda ishlab chiqarish joyidan oxirgi iste’molchigacha bo‘lgan barcha tashish 
bosqichlarini kompleks tashkil etish va optimallashtirish, xarajatlarni minimallashtirish hamda mahsulot sifatini 
saqlashga alohida e’tibor qaratilgan.

Smetov (2025) tomonidan Qoraqalpog‘iston Respublikasi misolida olib borilgan tadqiqotda qishloq 
xo‘jaligi mahsulotlarini yetishtiruvchilar va qayta ishlash korxonalari o‘rtasidagi qiymat zanjirini optimallashtirish 
masalalari o‘rganilgan. Muallif logistika infratuzilmasini modernizatsiya qilish, agroklasterlar tashkil etish hamda 
raqamli texnologiyalarni joriy etishning iqtisodiy samaradorlikka ta’sirini tahlil qilgan. Tadqiqot yakunida qiymat 
zanjirini takomillashtirish orqali hududiy iqtisodiy o‘sish, oziq-ovqat xavfsizligi va eksport salohiyatini oshirish 
bo‘yicha tavsiyalar ishlab chiqilgan.

O‘zbekiston sharoitida agroeksport logistikasini optimallashtirishning iqtisodiy mexanizmlari hali yetarlicha 
ilmiy asoslanmagan. Mavjud tadqiqotlar asosan hududiy yoki alohida korxonalar misolida olib borilgan bo‘lib, 
tizimli va iqtisodiy mexanizmlarga yo‘naltirilgan kompleks tadqiqotlar kam. Ushbu holat mazkur maqolada 
agroeksport logistikasi va ta’minot zanjirini optimallashtirishning iqtisodiy mexanizmlarini tizimli asoslash, 
ularning samaradorligini baholash hamda amaliyotga joriy etish bo‘yicha ilmiy tavsiyalar ishlab chiqish zaruratini 
belgilaydi.

T A D Q I Q O T  M E T O D O L O G I YA S I
Maqolani yozishda ilmiy bilishning zamonaviy usullari, jumladan statistik, qiyosiy tahlil va sintez usullaridan 

foydalanilgan.

T A H L I L  V A  N A T I J A L A R
Tadqiqot doirasida O‘zbekiston Respublikasining 6 ta hududi (Toshkent, Samarqand, Farg‘ona, Andijon, 

Buxoro va Xorazm viloyatlari) hamda 150 dan ortiq agrotadbirkorlik subyektlari — fermer xo‘jaliklari, agroklasterlar 
va eksportga ixtisoslashgan korxonalar bo‘yicha 2021–2025-yillar oralig‘idagi statistik ma’lumotlar, so‘rovnoma 
va intervyu natijalari jamlandi.

Tahlil davomida eksport hajmi, logistika xarajatlari, yetkazib berish muddatlari, infratuzilma ko‘rsatkichlari, 
raqamlashtirish darajasi va ta’minot zanjiri samaradorligi o‘rganildi. Ma’lumotlar O‘zbekiston Respublikasi 
Statistika agentligi, Davlat bojxona qo‘mitasi, Qishloq xo‘jaligi vazirligi hamda tanlab olingan korxonalarning 
ichki hisobotlari asosida shakllantirildi.

2021–2025-yillarda agrotadbirkorlik subyektlarining eksport hajmi o‘rtacha 12,4 foizga o‘sgan. Biroq, bu 
o‘sish turli hududlar va mahsulot turlari bo‘yicha sezilarli darajada farqlanadi. Meva-sabzavot mahsulotlari 
eksportida yetakchi bo‘lgan Samarqand va Farg‘ona viloyatlarida eksport hajmi o‘rtacha 15,2 foizga oshgan 
bo‘lsa, Buxoro va Xorazm viloyatlarida paxta tolasi va quritilgan mahsulotlar eksporti hisobiga o‘sish 9,8 foizni 
tashkil etdi.

Tahlil shuni ko‘rsatdiki, logistika xarajatlarining eksport qiymatidagi ulushi 2021-yilda o‘rtacha 18,7 foizni 
tashkil qilgan bo‘lsa, 2025-yilda bu ko‘rsatkich 15,2 foizgacha pasaygan. Eng yuqori logistika xarajatlari 
tez buziluvchan meva-sabzavot mahsulotlarini (uzum, gilos, shaftoli, olma) eksport qiluvchi korxonalarda 
kuzatildi — o‘rtacha 22,1 foiz eksport qiymatidan. Quritilgan mevalar va konservalangan mahsulotlarni eksport 
qiluvchilarda bu ko‘rsatkich 13,4 foiz atrofida bo‘ldi.

Eksport yo‘nalishlari bo‘yicha tahlil qilinganda, Rossiya Federatsiyasi va Qozog‘iston bozorlariga yetkazib 
berishda logistika xarajatlari eksport qiymatining o‘rtacha 14,2 foizini tashkil qilsa, Yevropa Ittifoqi mamlakatlari 
(asosan Polsha, Latviya, Germaniya) va BAA bozorlariga yetkazib berishda bu ko‘rsatkich 21,7 foizgacha 
ko‘tariladi. Masofa, chegara o‘tkazish punktlaridagi to‘siqlar va sovuq zanjir talablari xarajatlar farqining asosiy 
omillari sifatida aniqlangan.

So‘rovnomada qatnashgan 83 ta eksportchi korxona vakillarining 67 foizi bojxona rasmiylashtiruvi va 
chegarada yuklarni qayta yuklash bilan bog‘liq kutilmagan xarajatlar eksport logistikasi samaradorligiga eng 
katta salbiy ta’sir ko‘rsatayotganini qayd etdi.

Logistika infratuzilmasining holatini baholash maqsadida viloyatlar kesimida sovuq saqlash omborlari 
sig‘imi, yuk tashish vositalari bilan ta’minlanganlik va eksportga mo‘ljallangan mahsulotlarni dastlabki saqlash 
sharoitlari o‘rganildi. Quyidagi 1-jadvalda tanlangan hududlardagi agrotadbirkorlik subyektlarining eksport 
logistikasi bilan bog‘liq asosiy ko‘rsatkichlari keltirilgan.

1-jadval. Ayrim hududlardagi agrotadbirkorlik subyektlarining eksport logistikasi ko‘rsatkichlari (2025 y.)

Hudud Eksport 
hajmi (mln $)

Logistika 
xarajatlari ulushi 

(%)

Sovuq ombor 
sig‘imi (ming 

tonna)

Yetkazib berish muddati 
(o‘rtacha kun)

Raqamli 
platformalardan 

foydalanish 
darajasi (%)

Toshkent vil. 412,3 14,8 124,5 4,2 78,3
Samarqand 
vil. 287,6 18,2 87,3 5,1 62,1

Farg‘ona vil. 195,4 19,5 56,8 5,8 54,7

Andijon vil. 142,7 20,1 42,1 6,3 48,2

Buxoro vil. 178,2 15,6 68,4 4,9 59,6

Xorazm vil. 112,5 17,4 38,7 5,5 44,3

1-jadval ma’lumotlaridan ko‘rinadiki, sovuq saqlash omborlari sig‘imi va raqamli platformalardan foydalanish 
darajasi yuqori bo‘lgan hududlarda (Toshkent viloyati, Samarqand viloyati) logistika xarajatlari ulushi nisbatan 
past va yetkazib berish muddati qisqaroq.

Farqli o‘laroq, Andijon va Xorazm viloyatlarida sovuq saqlash sig‘imining yetishmasligi va raqamlashtirish 
darajasining pastligi logistika xarajatlarining oshishiga olib kelmoqda.

Korrelyatsion tahlil sovuq saqlash sig‘imi va logistika xarajatlari ulushi o‘rtasida o‘rtacha teskari bog‘liqlikni 
ko‘rsatdi (R = –0,68), raqamli platformalardan foydalanish darajasi bilan logistika xarajatlari o‘rtasida esa kuchli 
teskari bog‘liqlik mavjud (R = –0,82). Bu raqamli yechimlarni joriy etish logistika samaradorligini oshirishning 
eng muhim omillaridan biri ekanligini tasdiqlaydi.

Ta’minot zanjirini optimallashtirish bo‘yicha amalga oshirilgan chora-tadbirlar samaradorligini baholash 
maqsadida agroklasterlar va mustaqil eksportchi korxonalar guruhlari solishtirildi. Tahlil qilingan 150 ta 
subyektdan 52 tasi klaster tarkibiga kiruvchi korxonalar (paxta-to‘qimachilik klasterlari, meva-sabzavot 
klasterlari) bo‘lsa, 98 tasi mustaqil eksportchi fermer xo‘jaliklari va korxonalardir.

Klaster tarkibidagi agrotadbirkorlik subyektlarida logistika xarajatlarining eksportdagi ulushi o‘rtacha 13,7 
foizni tashkil qilgan bo‘lsa, mustaqil eksportchilarda bu ko‘rsatkich 19,8 foizga teng. Klasterlarda yetkazib 
berish muddati o‘rtacha 4,1 kunni tashkil etgan bo‘lsa, mustaqil eksportchilarda 6,5 kunni tashkil etgan.

Shuningdek, klasterlarda eksport mahsulotining sifati saqlanishi va shikastlanish darajasi bo‘yicha 
yo‘qotishlar mustaqil eksportchilarga nisbatan o‘rtacha 2,3 barobar past bo‘lgan.

Quyidagi 2-jadvalda turli xil eksportni tashkil etish modellari bo‘yicha samaradorlik ko‘rsatkichlari keltirilgan.

2-jadval. Agroeksportni tashkil etish modellari bo‘yicha samaradorlik ko‘rsatkichlari (2023–2025 y. o‘rtacha)

Ko‘rsatkichlar Agroklaster tarkibidagi 
subyektlar

Mustaqil eksportchi 
subyektlar Farq (+/-)

Logistika xarajatlarining eksportdagi ulushi (%) 13,7 19,8 -6,1 p.p.
Yetkazib berish muddati (o‘rtacha kun) 4,1 6,5 -2,4 kun
Mahsulot shikastlanishi va yo‘qotish darajasi (%) 3,2 7,4 -4,2 p.p.
Bojxona rasmiylashtiruvi vaqtining o‘rtacha 
davomiyligi (soat) 8,3 16,7 -8,4 soat

Transport vositalarining yuklanish koeffitsiyenti (%) 86,4 71,2 +15,2 p.p.

2-jadvaldan ko‘rinib turibdiki, klaster tarkibida faoliyat yurituvchi agrotadbirkorlik subyektlari logistika 
xarajatlarini qisqartirish, yetkazib berish muddatini kamaytirish, yo‘qotishlarni minimallashtirish va bojxona 
jarayonlarini tezlashtirishda sezilarli afzalliklarga ega. Bu farqlar asosan klasterlarning yagona logistika 
markazi, markazlashtirilgan sovuq zanjir tizimi, yirik partiyalarda konsolidatsiyalangan yuk tashish va davlat 
organlari bilan samarali hamkorlik qilish imkoniyatlari bilan izohlanadi.

Logistika xarajatlari tarkibi tahlil qilinganda, umumiy xarajatlarning o‘rtacha 42 foizini transport xarajatlari, 
23 foizini saqlash va ombor xarajatlari, 18 foizini bojxona rasmiylashtiruvi va chegara o‘tkazish bilan bog‘liq 
xarajatlar, 12 foizini sug‘urta va risklarni boshqarish, qolgan 5 foizini esa boshqa xarajatlar tashkil qilishi 
aniqlandi.

Raqamli texnologiyalarni (elektron deklaratsiyalash, GPS monitoring, blokcheyn asosidagi 
sertifikatlashtirish) joriy etgan korxonalarda transport xarajatlari 8–12 foizga, bojxona rasmiylashtiruvi xarajatlari 
15–20 foizga kamaygan. Tadqiqotda qatnashgan korxonalarning atigi 34 foizi eksport logistikasida raqamli 
yechimlardan muntazam foydalanadi. Eng ko‘p qo‘llanilayotgan vositalar — elektron bojxona deklaratsiyasi (69 
foiz), yuklarni GPS orqali kuzatish (58 foiz) va onlayn sug‘urta (41 foiz).

Biroq blokcheyn, sun’iy intellekt asosidagi marshrutlarni optimallashtirish va yagona raqamli logistika 
platformalaridan foydalanish darajasi 15 foizdan oshmagan, bu esa sohada katta salohiyat mavjudligini 
ko‘rsatadi.

Tahlil yakunlariga ko‘ra, agrotadbirkorlik subyektlarida eksport logistikasi va ta’minot zanjirini 
optimallashtirishning iqtisodiy mexanizmlari quyidagi asosiy yo‘nalishlarda samara berishi aniqlangan: 
birinchidan, sovuq saqlash infratuzilmasini kengaytirish va undan foydalanish samaradorligini oshirish logistika 
xarajatlarini o‘rtacha 3,5–5,2 foiz punktga kamaytirishi mumkin; ikkinchidan, raqamli texnologiyalarni (ayniqsa, 
yagona raqamli logistika platformalarini) joriy etish yetkazib berish muddatini 20–25 foizga qisqartirish imkonini 
beradi; uchinchidan, klaster yondashuvi asosida eksportni tashkil etish logistika xarajatlarini 6–8 foiz punktga 
pasaytirish, yo‘qotishlarni esa 2–3 barobar kamaytirish orqali eksport samaradorligini sezilarli darajada oshiradi.

Ushbu natijalar agrotadbirkorlik subyektlarining eksport salohiyatini ro‘yobga chiqarishda davlat tomonidan 
qo‘llab-quvvatlash va iqtisodiy mexanizmlarni takomillashtirish zarurligini asoslaydi.

X U L O S A  V A  T A K L I F L A R
Tadqiqot natijalari shuni ko‘rsatadiki, agrotadbirkorlik subyektlarida eksport logistikasi va ta’minot zanjiri 

samaradorligini oshirishda sovuq saqlash infratuzilmasini rivojlantirish, raqamli texnologiyalarni joriy etish va 
klaster yondashuvini kengaytirish asosiy iqtisodiy mexanizmlar hisoblanadi.

Tahlilga ko‘ra, logistika xarajatlarini 6–8 foiz punktga kamaytirish, yetkazib berish muddatlarini 20–25 
foizga qisqartirish va mahsulot yo‘qotishlarini 2–3 barobar pasaytirish imkoniyati mavjud.

Ayniqsa, raqamli platformalardan foydalanish darajasi yuqori bo‘lgan hududlarda logistika xarajatlari 4,2 
foiz punktga past, yetkazib berish muddati esa o‘rtacha 1,5 kun qisqaroq ekanligi aniqlandi.

Klaster tarkibidagi subyektlar mustaqil eksportchilarga nisbatan logistika xarajatlarini 6,1 foiz punktga, 
yo‘qotishlarni esa 4,2 foiz punktga kamaytirgan.

Ushbu natijalar eksport logistikasini optimallashtirishda tizimli yondashuv va iqtisodiy mexanizmlarni 
takomillashtirish muhimligini ko‘rsatadi.

Davlat tomonidan logistika infratuzilmasiga investitsiyalarni rag‘batlantirish, yagona raqamli logistika 
platformasini yaratish va eksportga yo‘naltirilgan agroklasterlarni qo‘llab-quvvatlash mexanizmlarini kengaytirish 
orqali agrotadbirkorlik subyektlarining eksport salohiyatini sezilarli darajada oshirish mumkin.

